
Uunga siunnersuut: Kommunini illuuteqarnermik ingerlatseqatigiiffiit pillugit 
Inatsisartut inatsisaat nr. x, xx-ip xx-anni 2011-meersoq.

Atuuffia

  § 1.  Inatsit manna atuuppoq kommunini illuuteqarnermik ingerlatseqatigiiffinnik 
pilersitsinernut.
  Imm. 2.  Kommunini illuuteqarnermik ingerlatseqatigiiffiit aktiaateqarluni 
ingerlatseqatigiiffittut pilersinneqarsinnaapput.
  Imm. 3.  Kommunini illuuteqarnermik Ingerlatseqatigiiffiit Kalaallit Nunaanni 
suliaqarsinnaapput sanaartornernik, pigisaqarnernik, inissianik pigisanillu aalaakkaasunik 
allaffissornikkut ingerlatsinernik aamma attartortitsinernik  tunngasunik.

Pigisaqarneq, pilersitsineq aamma ingerlatsineq

  § 2.  Kommunit illuuteqarnermik ingerlatseqatigiiffinnik pilersitsisinnaapput, pigisanik 
aalaakkaasunik sanaartorsinnaasunik, attartortitsisinnaasunik aamma allaffissornikkut 
ingerlatsisinnaasunik.

  § 3.  Suliniutinut, kommunini illuuteqarnermik ingerlatseqatigiiffiit aallartitaannut aamma 
suliaannut, kommunit aningaasaliissuteqarsinnaapput imaluunniit 
taarsigassarsititsisinnaapput.
  Imm. 2.  Kommuni allamik illuuteqarnermik ingerlatseqatigiiffimmik suliassat § 1, imm. 3 
naapertorlugu isumagineqartussat pillugit isumaqatigiissuteqarsinnaavoq, taamatuttaaq 
kommunini illuuteqarnermik ingerlatseqatigiiffik pisortat oqartussat allat suliffeqarfiillu allat 
pigisaannik aalaakkaasunik allaffissornikkut ingerlatsinermik suliassanik isumaginnittussatut 
tigusisinnaavoq.
  Imm. 3.  Kommunit inissiaatai kommunini illuuteqarnermik ingerlatseqatigiiffinnut 
akeqanngitsumik aamma pappiaqqat nalillit naqissusiinermi akitsuutaanik akiliuteqartitsinani 
tunniunneqarnissaat Naalakkersuisut akuersissutigisinnaavaat. Tamanna aamma atuuppoq 
kommunini inissianut attartortittakkanut, sanaartornermut atasumik imaluunniit pigilerneranut 
atasumik Namminersorlutik Oqartussanit taarsigassarsilluni imaluunniit tapiiffigineqarluni 
pigineqartunut.
  Imm. 4.  Inissiat imm. 3 naapertorlugu tunniunneqartut kingusinnerusukkut tunineqarpata, 
Namminersorlutik Oqartussat tapiissutaat utertinneqassapput imaluunniit inissianik nutaanik 
sanaartornermut imaluunniit sanaartorfigiuminarsaanernut atorneqassapput.

  § 4.  Kommunini illuuteqarnermik ingerlatseqatigiiffinnik pigisaqarnermut, pilersitsinermut 
aammalu ingerlatsinermut maleruagassat erseqqinnerusut Naalakkersuisut 
aalajangersarsinnaavaat.

  § 5.  Kommunini illuuteqarnermik ingerlatseqatigiiffik, Naalakkersuisunit 
akuerineqaqqaartigani:
1) taasigassarsisinnaanngilaq imaluunniit akiitsunik allanik pisussaaffilersinnaanngilaq,
2) qularnaveeqqummik imaluunniit pisussaaffigileratarneqarsinnaasunik tigusisinnaanngilaq,
3) attartornermik imaluunniit pigisamik ukiumoortumik akiliuteqartarnikkut 
atuisinnaatitaalluni pigileriartorneqartussamik pissarsinissamut 
isumaqatigiissuteqarsinnaanngilaq 2,5 mio. kr.-it sinnerlugit nalilinnik imaluunniit ukiut 
tallimat sinnerlugit sivisussuseqartumik ingerlasussamik,

Inissiat attartortittakkat tunniunneqarnerat

  § 6.  Kalaallit Nunaanni Namminersorlutik Oqartussat inissiat attartortittakkat kommunini 
illuuteqarnermik ingerlatseqatigiiffinnut tunniunneqartarneri pillugit Naalakkersuisut 
erseqqinnerusunik maleruagassanik aalajangersaasinnaapput.
  Imm. 2.  Tunniussinerit Inatsisartut Aningaasaqarnermut Ataatsimiititaliaannit 
akuerineqartassapput imaluunniit Inatsisartut Aningaasanut inatsisaanni ilaatinneqartassapput.
  Imm. 3.  Kommunit inissiaatai attartortittakkat kommunini illuuteqarnermut 
ingerlatseqatigiiffinnut tunniunneqarneranni Namminersorlutik Oqartussat tapiissutaat 
utertinneqassanngillat.

Atuutilerfia

  § 7.  Inatsisartut inatsisaat manna atuutilerpoq januarip 1-ani 2012-imi.

Kalaallit Nunaanni Namminersorlutik Oqartussat, ulloq uu.qqqqq 2011.

Kuupik Kleist
/

Anthon Frederiksen

______________________________
UPA 2012/16
UKA 2011/39 
NNPAN Suliap normua 2011-047801

4





Juulip 28-at 2011 UPA 2012/16UKA 2011/39
Inatsisissatut siunnersuummut nassuiaatit


Nassuiaatit nalinginnaasut


1. Aallaqqaasiut


1993-imi  Inatsisartut  aalajangerpaat  inissiaatileqatigiiffimmik  pilersitsinissaq 
Namminersorlutik  Oqartussat  inissiaataannik  attartortittakkanik  allaffissornikkut 
ingerlatsisussamik.


Pissutaasut  ilagaat  inissiat  attartortittakkat   annertuumik  aserfallassimanerat  amigartumik 
aserfallatsaaliorneqartarnerisa  nassataanik  ukiumoortumik  Nunatta  karsianit  annertuumik 
tapiisoqartaraluartoq.  Peqatigisaanik  ineqarnermut  akiliutit  kinguaattoorutit  annertuumik 
annaasaqarnermik nassataqarput.


Inissiaatileqatigiiffik  pilersinneqartoq  taaguuserneqarpoq A/S Inissiaatileqatigiiffik  INI-mik 
(INI).  Peqatigisaanik  kommunit  neqeroorfigineqarput,  inissiat  pigisat  allaffissornikkut 
ingerlanneqarneri  INI-mut  isumagisassanngortissinnaagaat,  kommunillu  amerlanerit 
siornatigut  18-usut  periarfissaq  tamanna  atorpaat.  1995-imiilli  INI-p  Namminersorlutik 
Oqartussat aamma kommunit amerlanerit inissiat pigisat allaffissornikkut ingerlanneqarnerat 
isumagisaraa.


INI-p  pilersinneqarneranut  atatillugu  malitsigisaanik  inatsisiliornerit,  ilaatigut  Inissianik 
attartorneq  pillugu  peqqussut  il.il.,  arlalinnik  pitsanngoriaatinik  nassataqarpoq,  soorlu 
assersuutigalugu  inissianik  atorneqanngitsunik  attartortussanut  nutaanut  tunniussisarneq 
utaqqisut  allattorsimaffiat  naapertorlugit  ullumikkut  ingerlavoq,  inissianik  allaffissornikkut 
ingerlatsinermi sulisorisat ikinnerusut atorneqassasut aamma aningaasanik ileqqaartoqarluni 
toqqorterisoqarpoq  aningaasallu  amerlasuut  inissiat  attartortitakkat  aserfallatsaalinerinut 
atorneqarlutik.


INI-p  aktiaateqarluni  ingerlatseqatigiiffittut  iluseqartinneqarneranut  pitsaasoq  tassaavoq 
aktiaateqarluni  ingerlatseqatigiiffiit  pillugit  inatsimmi  aamma  ukiumoortumik  naatsorsuutit 
pillugit inatsimmi erseqqissumik aalajangersagaqarmat suliffeqarfiup ingerlanissaanut.


Assingusumik tunngaveqarluni Nuup Kommuniata (massakkut Kommuneqarfik Sermersooq) 
aktiaateqarluni  ingerlatseqatigiiffimmik  pilersitsinissaq  aalajangiuppaa,  kommunip 
inissiaataannik  allaffissornikkut  ingerlatsisussamik.  Kommunip  Iserit  A/S  januarip 
aallaqqaataani 2006-imi pilersippaa.  Pilersitsineq pisortanit  nakkutilliisunit  akuerineqarpoq, 
kommuninut piginnaatitsissut naapertorlugu suliassat ilaattut pilersitsineq isigineqarluni.


Naalakkersuisut  isumaqarput  kommunini  illuuteqarnermik  ingerlatseqatigiiffinnik 
pilersitsinissamik  periarfissat  nukittorsarneqartariaqartut  aamma  kommuninut 
piginnaatitsissut  naapertorlugu  ingerlatseqatigiiffiup  suliaasa  killissai 
annertusineqartariaqartut  suliassat  amerlanerusut  ilaatilerlugit,  aammalu  kommunit 
akunnerminni  periarfissaqalersillugit  illuuteqarnermik  allaffissornikkut  ataatsimut 

ingerlatsineq pillugu isumaqatigiissuteqartarnissaannik.


Kommunini  illuuteqarnermik  ingerlatseqatigiiffiit  pillugit  siunnersuutip  nassatarissavaa, 
Namminersorlutik  Oqartussat  aamma kommunit  manna  tikillugu  inissianik  ingerlatsinertik 
allanngortinnagu  ingerlatiinnarsinnaagaat  imaluunniit  allatut  aaqqiissutissamik  toqqaasut, 
pisariaqartitsineq naapertorlugu.


Siunnersuummi  pingaaruteqarnerpaat  ilagaa  aningaasalersuisarnermut  nanertuutip  ilaata 
imaluunniit  tamarmiusup  pisortatut  oqartussaniit  nuunneqarnissaa,  taamatut 
sullinneqarnermik  atuisunut,  tassalu  attartortunut  imaluunniit  inissianut  sananeqartunut 
piginnittunut. Ullumikkut inissiat kikkunnit tamanit attartorneqarsinnaasut Namminersorlutik 
Oqartussanit  aamma  kommunit  imaluunniit  taakku  akornannit  ataatsimoorluni 
aningaasalersorneqartarput.


Kalaallit Nunaanni illunik inissianillu attartortitsinerit aamma allaffissorneq, piginnittuuneq, 
sanaartornerlu pillugit suliassat isumaginissaannut kommunit kommunini inissianik 
ingerlatseqatigiiffinnik pilersitsisinnaaneranik periarfissamik pilersitsinissaq inatsisissatut 
siunnersuummi siunertarineqarpoq. 


Kommunini inissianik ingerlatseqatigiiffinnik pilersitsinikkut pisortat ingerlatsinerata 
avataanut suliassat inissinneqarsinnaapput. Qitiusumik pissutaaqataasut ilaat ataaseq 
tassaavoq, aningaasalersuinikkut nammakkersuineq pisortanit pisortat suliffeqarfinnut 
pilersitaannut nuunneqarnissaa.


Siunnersuummi  kommunini  illuuteqarnermik  ingerlatseqatigiiffiit  avataanniit 
aningaasalersorneqarsinnaapput,  taamaalilluni  pisortat  oqartussat  inissiaatileqatigiiffinnut 
taarsigassarsiaat  siunissaq  isigalugu  amerlaqataannik  ikilisinneqarsinnaallutik.  Tamatuma 
nassatarissavaa,  aningaasalersuisarnermi  nanertuutip  siunissaq  isigalugu  tassannga 
tamakkiisumik  ilaannakortumilluuniit  illuuteqarnermut  ingerlatseqatigiiffinnut 
nuunneqarnera,  taakkumi  avataanniit  aningaasalersorneqarsinnaalissammata,  ineqarnermut 
akiliutit aqqutigalugit matuneqartartussanik.


2. Siunnersuummi immikkoortut pingaarnerit
Siunnersuummi  periarfissiisoqarpoq  kommunit  inissiaat  pigisat  imaluunniit  pigisat 
aalaakkaasut  nalillit  allat  allaffissornikkut  ingerlanneqarnerat  aamma/imaluunniit 
taakkunannga  piginnittuunertik  kommunimi  illuuteqarnermik  ingerlatseqatigiiffimmut 
tunniussinnaagaat.  Pigisat  allat  nalillit  assersuutigalugu  tassaasinnaapput  sullissiviit, 
allaffissornikkut sullissinermut illut imaluunniit kommunimit illut pigineqartut allat.


Soorlu Aaqqissuusseqqinermut Ataatsimiititaliarsuarmit siunnersuutigineqartoq, inatsisissatut 
matuminnga  siunnersuuteqarnermi  tunngavissaq  pilersinneqarpoq  kommunit,  kommunini 
illuuteqarnermik  ingerlatseqatigiiffiit  aqqutigalugit,  illut  maannakkut  pigineqartut 
nutarterneqarnissaannut aningaasanik taarsigassarsisinnaanerat.


Siunnersuummi  ilaatinneqarpoq  Namminersorlutik  Oqartussat  inissiaat  pigisaasa 
attartortittakkat kommunini illuuteqarnermik ingerlatseqatigiiffiinut tunniunneqarneri pillugit 
Naalakkersuisut  piginnaatinneqartut  erseqqinnerusunik  maleruagassanik 
aalajangersaasinnaasut.

Kommunini  illuuteqarnermik  ingerlatseqatigiiffiit  immikkoortutut  aktiaateqarluni 
ingerlatseqatigiiffittut imaluunniit namminerisamik inuttut inatsisitigut piginnaatitaanerannut 
assingusumik. 


3.  Pisortanut  oqartussanut  aningaasatigut  allaffisornikkullu  ingerlatsinermut 
kingunissai
Naatsorsuutigineqanngilaq  inatsisissatut  siunnersuutip  Nunatta  karsia  nammatassissagaa, 
aningaasat  pillugit  naatsorsukkat  suliarineqartussat,  Namminersorlutik  Oqartussat 
toqqassappassuk  allaffissornikkut  ingerlatsilluni  suliffeqarfiup  suliniutaannut 
aningaasaliissutigineqartussat  saniatigut.  Taaneqareersutut  aningaasaliissuteqarnermi 
aningaasalersuinermilu  nammatassat  pisortanit  oqartussanit  kommunini  illuuteqarnermik 
ingerlatseqatigiiffinnut  nuunneqassapput,  taamaaliornermilu  nutaanik  sanaartornissamut 
nutarterinissamullu  aningaasalersuinerit  tamakkiisumik  ilaannakortumilluunniit  avataaniit 
aningaasalersuisartunit  taarsigassarsinikkut  pisinnaalernissaa  periarfissaqalissaaq. 
Aningaasatigut  iluanaarutissat  ullumi  kommunimit  pissarsiarineqartussat 
siunnersuuteqarnerup  kingorna  illuutileqatigiiffik  pilersinneqarsimappat  tassunga 
tunniunneqassapput.


4. Inuussutissarsiortunut aningaasatigut allaffissornikkullu ingerlatsinermut kingunissai
Kommunip  ataatsip  amerlanerilluunniit  toqqarpassuk  kommunimi  illuuteqarnermik 
ingerlatseqatigiiffimmik  pilersitsinissaq,  inatsisissatut  siunnersuut  inuussutissarsiortut 
amerlanerusunik isertitaqalerneranik nassataqassaaq,  ilaatigut  sanaartornermik suliaqartunut 
aamma  inatsisilerituut  allaffeqarfiinut,  kommunit  inissialiornermut  maannamut 
aningaasaliissutigineqartartut  amerlaqataat  atuinnassappatigit  aamma  kommunini 
illuuteqarnermik  ingerlatseqatigiiffiit  taarsigassarsiaat  immikkoortortami  aningaasanik 
atorneqartunut tamarmiusunut amerlanerulersitsinerat tunngavigineqarpata. 


5. Innuttaasunut aningaasatigut allaffissornikkullu ingerlatsinermut kingunissai
Attartorneq  pillugu  peqqussut  aqqutigalugu  qulakkeerneqarpoq,  inimik  attartornissamik 
qinnuteqartut  aamma  attartortut  tamarmik  assigiimmik  pineqassasut.  Inatsimmi 
qulakkeerneqarpoq,  najugaqarfinni  immikkoortortaqarfiit  aserfallatsaaliuinissamut 
ileqqaarlugit toqqortigaat maannamisut kukkusumik atorneqarnissaannut illersugaasut.


6. Avatangiisinut pinngortitamullu kingunissai
Inatsisissatut  siunnersuutip  avatangiisinut  pinngortitamullu  kinguneqarnissaa 
naatsorsuutigineqanngilaq.


7. Kingunerisinnaasai allat pingaarutillit
Inatsisissatut  siunnersuutip  allanut  pingaarutilinnut  kinguneqarsinnaanera 
naatsorsuutigineqanngilaq.


8. Naalagaaffeqatigiinnermut aamma Namminersorluni Oqartussat akornanni pissutsit
Inatsisissatut  siunnersuutip  Naalagaaffeqatigiinnermut  aamma  Namminersorluni  Oqartussat 
akornanni pissutsinut sunniuteqarnissaa naatsorsuutigineqanngilaq.


9. Pisortanut oqartussanut soqutigisaqaqatigiinnullu il.il. tusarniaaneq
Inatsisissatut  siunnersuummut  missingiut  Inissiaatileqatigiiffik  Iserit  A/S-imut,  A/S 

Inissiaatileqatigiiffik INI-mut, Kommunit,  KANUKOKA-mut,  KANUNUPE-mut,  SIK-mut, 
IMAK-imut,  NUSUKA-mut, GA-mut,  Grønlandske  advokater  Peter  Schriver-mut, 
Advokatfirmaet Malling § Hansen Damm-imut, IKIU-mut,  BDO-Kommunernes Revision-
imut,  Deloitte-mut,  GrønlandsBANKEN-imut  Bank  Nordik-imut,  Naalakkersuisut 
Siulittaasuata  Naalakkersuisoqarfianut,  Aningaasaqarnermut  Naalakkersuisoqarfimmut, 
Ineqarnermut,  Attaveqarnermut,  Angallannermullu  Naalakkersuisoqarfimmut, 
Kultureqarnermut,  Ilinniartitaanermut,  Ilisimatusarnermut  Ilageeqarnermullu 
Naalakkersuisoqarfimmut,  Isumaginninnermut  Naalakkersuisoqarfimmut, 
Inuussutissarsiornermut  Sulisoqarnermullu  Naalakkersuisoqarfimmut,  Peqqissutsimut 
Naalakkersuisoqarfimmut  aamma  Aalisarnermut,  Piniarnermut  Nunalerinermullu 
Naalakkersuisoqarfimmut tusarniaassutigineqarpoq.


Tusarniaanermi  akissuteqarput:  Aningaasaqarnermut  Naalakkersuisoqarfik,  Ineqarnermut, 
Attaveqarnermut,  Angallannermullu  Naalakkersuisoqarfik,  Inuussutissarsiornermut 
Sulisoqarnermullu  Naalakkersuisoqarfik,  A/S Inissiaatileqatigiiffik  INI, Inissiatileqatigiiffik 
Iserit A/S, SIK, Deloitte, BDO- Kommunernes Revision, KANUKOKA, Qeqqata Kommunia.


Tusarniaaneq kingunerivaa:


§ 3, imm. 2-mi, § 1, imm. 2-mut innersuussivoq: Iluarsineqarpoq § 1, stk. 3-mut.


§ 3 imm. 2-mi oqaaseqaat ”Kommuni kommunip allap illuuteqarnermik 
ingerlatseqatigiiffiutaanut” taarserneqarpoq imatullu oqaaseqaateqalissalluni ” Kommuni 
allamik illuuteqarnermik ingerlatseqatigiiffimmik” Illuutileqatigiiffiit assersuutigalugu INI 
A/S kommunip illuutaanik aqutsinissamut periarfissinniarlugit allannguisoqarpoq.


 INI A/S-ip tusarniaanermut akissummini oqaatigaa:
“Taavalu  §  3  imm.  2-mi  ilanngullugu  allassimalluni,  pisortat  oqartussaaffiisa 
suliffeqarfiutaasalu  illuutaannik  kommunip  inissiaatileqatigiiffiutaata  aqutsissussineq 
suliassamisut  tigusinnaagaa,  tamanna  inissiaatileqatigiiffiup  isumaa  malillugu, 
inissiaatileqatigiiffimmik pilersitsineq pillugu inatsisartut peqqussutaannik nr. 12, 28. oktober 
1993-imeersumik, inissiaatileqatigiiffimmik pilersitsineq pillugu inatsisartut peqqussutaannik 
allanngortitsineq  pillugu  inatsisartut  peqqussutaannik  nr.  2,  15.  april  2003-meersumi 
allanngortitsinermik  malitseqassaaq,  tassani  §  2  malillugu  ingerlatseqatigiiffiup 
siunertarimmagu  namminersorlutik  oqartussat  inissiaataannik  ingerlatsinermik  aqutsinerup 
aammalu  namminersornerullutik  oqartussat  inissiaataa  aserfallatsaalisaanerinik  aqutsinerup 
isumaginissai”.


Tassunga atatillugu oqaatigineqassaaq inissiaatileqatigiiffimmik pilersitsinissaq pillugu 
Inatsisartut peqqussutaat nr. 12, 28. oktober 1991-imeersoq, Namminersornerullutik 
Oqartussat inissiaataannik ingerlatsineq aammalu Namminersornerullutik Oqartussat 
inissiaataannik aserfallatsaaliineq pillugu Inissiaatileqatigiiffimmik pilersitsinissaq pillugu 
Inatsisartut peqqussutaata allanngortinneranik Inatsisartut peqqussutaatigut nr. 2, 15. april 
2003-meersukkut allanngortinneqartoq malillugu INI A/S pigisanik tigussaasunik pisortat 
oqartussaasui suliffeqarfiiluunniit allat sinnerlugit aqutsinissaminut 
kisermaassisussaatitaanngimmat.

Taamaalilluni INI A/S-imit oqaatigineqartut akuerineqarsinnaanngillat.


 § 5, imm. 1-imi oqaaseqatigiiliaaqqaatut nalornissutigineqarmata oqaaseqatigiit ima 
allanngortinneqarput: ”Illuutileqatigiiffik kommunimit pigineqartoq Naalakkersuisut 
akuersiseqqaarnagit”, tamatumani oqaatsitigut erseqqissaasoqarluni.


Inuussutissarsiornermut Suliffeqarnermullu Naalakkersuisoqarfimmit oqaatigineqarpoq,
”Ineqarnermut Naammagittaalliuuteqartarfiup kommunit inissiaatileqatigiiffii nutaat pillugit 
naammagittaalliuutinik suliarinninnissamut piginnaatinneqarnissaa kissaatigineqarpat 
tamanna inatsimmi allassimasariaqarpoq”.


Tassunga atatillugu oqaatigineqassaaq attartorneq pillugu inatsisissami 2012-imi 
oqaluuserineqartussami apeqqut iluarsiivigineqassammat. Kommunit kommunit 
inissiaatileqatigiiffiinut 2012-imi inissianik tunniussinissaat naatsorsuutigineqanngilaq.


Kiisalu Inuussutissarsiornermut Suliffeqarnermullu Naalakkersuisoqarfimmit 
oqaatigineqarpoq:
”A/S Inissiaatileqatigiiffik pilersinneqarmat Namminersorlutik Oqartussat kommunilluunniit 
sinnerlugit aalajangiisoqassatillugu Pisortat ingerlatsineranni suliassat suliarineqartarnerat 
pillugu inatsit ingerlatseqatigiiffimmut atuutsinneqalerpoq, takuuk A/S Inissiaatileqatigiiffîk 
INI-mi suliassat suliarineqartarnerat paasitinneqarsinnaatitaanerlu pillugit 
Namminersornerullutik Oqartussat nalunaarutaat nr. 37, 19. december 1996-imeersoq. 
Taamaakkaluartoq tamanna Iserit-mut atuutsinneqalinngilaq, matumani attartortut inatsisitigut 
illersugaanissaat eqqarsaatigalugu. Ingerlatseqatigiiffiit kommunimit pigineqartut 
pineqarmata ingerlatsinermut maleruaqqusat pingaarnerpaat inatsimmi tassani 
atuutsinneqalertariaqarput.”


Tassunga atatillugu paasissutissiissutigineqassaaq Pisortat ingerlatsineranni suliassat 
suliarineqartarnerat pillugu inatsimmi nr. 8, 13. juni 1994-imeersumi § 1, imm. 2  aammalu 
Pisortat ingerlatsineranni suliassat suliarineqartarnerat pillugu inatsimmi nr. 9, 13. juni 1994-
imeersumi § 1, imm. 2 naapertorlugit Nunamut Namminermut, Pinngortitamut 
Avatangiisinullu Naalakkersuisoqarfik nalunaarummik suliaqarniarmat, tamatumani 
qulakkeerneqassalluni kommunit illuutileqatigiiffii siunnersuut naapertorlugu pilersinneqartut 
pisortat ingerlatsineranni suliassat suliarineqartarnerat pillugu inatsisip atuutsinneqalernissaa.


Siunnersuummi aalajangersakkanut ataasiakkaanut nassuiaatit


§ 1-imut


Kommunini illuuteqarnermik ingerlatseqatigiiffiit aktiaateqarluni 
ingerlatseqatigiiffinngortinneqarnissaat aalajangersakkakkut aalajangersarneqarpoq. 
Taamaalilluni kommunini illuuteqarnermik ingerlatseqatigiiffiit aktiaateqarluni 
ingerlatseqatigiiffiit pillugit inatsimmi aammalu ukiumoortumik naatsorsuutit pillugit 
inatsimmi ilaatinneqalissapput, tassani ingerlatseqatigiiffiit atuunnerannut maleruaqqusat 
ilisimaneqarluartut ersarissullu aalajangersarneqarlutik.

§ 2-mut
Aalajangersagaq  tunngavissiivoq  kommunit  illuuteqarnermik  ingerlatseqatigiiffinnik 
pilersitsisinnaanerannik,  pigisanik  aalaakkaasunik  sanaartorsinnaanermik, 
attartortitsisinnaanermik aamma allaffissornikkut ingerlatsisinnaanermik. Pigisat allat nalillit 
inissiaat  saniatigut  pineqartut  tassaapput  ilaatigut  sullissiviit,  allaffissornikkut  sullissinermi 
illut,  atuarfiit,  kommunimi  kiffartuussinermi  illut,  kommunimi  teknikkikkut  atortulersuutit 
il.il.


§ 3-mut
Imm. 1-imut
Matumani ilaatigut taaneqarsinnaapput illut nutaat aamma illut pioreersut nutarterneqarneri.


Aningaasat  toqqaannartumik  suliniummut  aalajangersimasumut  imaluunniit  suliniutinut, 
nalinginnaasumik  kommunini  illuuteqarnermik  ingerlatseqatigiiffimmit  aallartinneqartunut 
suliarineqartunut aningaasaliissutitut.


Imm. 2-mut
Siunertaavoq  kommunini  illuuteqarnermik  ingerlatseqatigiiffik  niuernermik 
assersuunneqarsinnaasumik ingerlatsisinnaalersillugu assersuutigalugu A/S Inissiaatileqatigiit 
INI-mut nallersuussinnaanngorlugu.


Imm. 3-mut
Siunertaavoq  Kommunini  illuuteqarnermik  ingerlatseqatigiiffiisa  inissiat  attartortittakkanut 
nuunneqarnerini  aningaasartuutit  annikinnerpaanngortissallugit.  Tamatumani  aamma 
atuuppoq  Kommunini  inissiat  attartortittakkat  tunniunneqarnerini  Namminersorlutik 
Oqartussat sananeqarnerinut tapiissuteqarfigisimasaannut.


Imm. 4-mut
Aalajangersakkami aalajangersarneqarpoq,  kommunini illuuteqarnermik ingerlatseqatigiiffiit 
kommunip  illuutaannik  nioqquteqassagaluarpat,  Namminersorlutik  Oqartussat  tapiissutaat 
Namminersorlutik  Oqartussanut  utertinneqassanngillat,  iluanaarutit  inissianik  nutaanik 
sananermut, nutarterinermut imaluunniit sanaartorfigiuminarsaanermut atorneqarpata.


§ 4-mut


Maleruaqqusat taamaattut assersuutigalugu ingerlatseqatigiiffiup ulluinnarni ingerlanera, 
suleqatissanik suleqatigiinnermillu isumaqatigiissutinut atatillugu killilersuutit, tulluartutut 
isigineqarpat kommunit ataatsimut piginnittuulernerisigut imaluunniit Namminersorlutik 
Oqartussat kommunillu ataatsimut piginnittuulernerisigut piginnittut amerlineri pillugit 
attuumassuteqarsinnaapput.

§ 5-imut


Imm. 1-imut
Naalakkersuisut  aalajangersaaffigisinnaavaat  Kommunini  illuuteqarnermik 
ingerlatseqatigiiffiinut  aningaasaliissuteqarnissamik  periarfissat  ersarinnerusut. 
Tamassuminnga Naalakkersuisut periarfissiipput kommunini atorniarnissami tamarmiusumik 
nalimmassaanissamik  inuiaqatigiit  aningaasaqarnermut  ineriartorneranut  sanilliullugu. 
Aalajangersagaq kommunit aqunneqarneranut pillugu inatsimmi kommunit atorniarnissaanut 
il.il. aalajangersakkamut assingusumut atatillugu isigineqassaaq.


Imm. 1, nr. 3-mut
Attartortitsinissamik isumaqatigiissuteqarnissami pineqanngillat attartortitsinissamik 
isumaqatigiissutit illuuteqarnermik ingerlatseqatigiiffiup illumik attartortumik 
isumaqatigiissutigisai, tamatumanili pineqarlutik attartortitsinermik isumaqatigiissutit 
illuuteqarnermik ingerlatseqatigiiffiup aningaasalersuineranut ilaatinneqartut.


Imm. 2-mut
Ingerlatseqatigiiffiup  nalinginnaasumik  ingerlanneqarneranut  atorniarnermi  uani 
pineqanngilaq.  Nalinginnaasumik ingerlatsinermi pineqarpoq assersuutigalugu, kassekrediti, 
akiligassanut  ingerlaavartumik soorlu assersuutigalugu akissarsiat,  ingerlatsinermi atortunik 
aningaasaliissuteqarneq  aamma  aningaasanik  tigoriaannarnik  piffissaliussanik 
nikittooruteqarnerni.


§ 6-imut


Imm. 1-imut
Piginnittuunermut  pilersitsinermut  aamma  ingerlatsinermut  aalajangersakkanut 
ersarinnerusunut piginnaassuseq § 4-mi aalajangersarneqarpoq.


Imm. 2-mut
Namminersorlutik Oqartussat inissiaataasa attartortittakkat kommunini illuuteqarnermik 
ingerlatseqatigiiffinnut tunniunneqarnissaat Inatsisartut Aningaasaqarnermut 
Ataatsimiititaliaanit akuerineqassasoq imaluunniit aningaasanut inatsimmi 
ilanngunneqassasoq aalajangersakkakkut aalajangersarneqarpoq. Tamatumani 
siunertarineqarpoq tunniussinissap naalakkersuinermik ingerlataqartunit sukumiisumik 
oqallisigineqarnissaata qulakkeerneqarnissaa.


Imm. 3-mut
Massuma  aalajangersakkap  taamaallaat  aalajangersarpaa  kommunini  inissiat  Kommunini 
illuuteqarnermik  ingerlatseqatigiiffiinut  tunniunneqarneri.  Kommunini  illuuteqarnermik 
ingerlatseqatigiiffiiniit avataaniittumut tunniussinermi § 3 imm. 4 atuutissaaq.

